
Azərbaycan teatrşünaslığında portret janrının təşəkkül dövrü və inkişaf 
mərhələləri 

 
Xülasə 

Məqalə Azərbaycan teatrşünaslığında portret janrının mövcud vəziyyətindən, tutduğu yerdən 
bəhs edir. Milli teatr tariximizi izləyən müəllif, teatr sənətində öz yaradıcılıq üslubları ilə seçilən 
sənətkarlar haqqında yazılmış portret məqalə və monoqrafiyaları araşdırmaqla, teatrşünaslıq 
elmində portret janrının keçdiyi mərhələləri üzə çıxarmağa, inkişaf mənzərəsini yaratmağa çalışır. 
Azərbaycan teatrşünaslığında portret janrında yazılan müəyyən ədəbiyyat nümunələri mövcuddur. 
Ayrı-ayrı dövrlərdə müxtəlif teatrşünaslar tərəfindən yazılmış portret monoqrafiyalar, portret 
məqalələr bu janrın inkişaf yolunu araşdırmaq üçün olduqca böyük əhəmiyyətə malikdir. Belə ki, 
Teatrşünaslıq elmi üçün C.Cəfərov, M.Məmmədov, M.Allahverdiyev, İ.Kərimov, Ə.Əliyeva, 
A.İsmayılova, T.Əyyubov, A.Babayev,C.Məmmədov, İ.İsrafilov, İ.Rəhimli, M.Əlizadə, 
A.Talıbzadə və digər müəlliflərin ayrı-ayrı aktyorların, rejissorların, dramaturqların həyat və 
fəaliyyətinə həsr olunmuş çox saylı portret monoqrafiya və məqalələr portret janrının 
zənginləşməsində və inkişafında mühüm rol oynamışdır. Teatr sənəti inkişaf etdikcə teatrşünaslıq 
elmi də müstəqil bir elm sahəsi kimi formalaşmağa, portret janrı da bu proses nəticəsində inkişaf 
etməyə başlamışdır. Amma bir küll halında götürsək, qeyd etməliyik ki, Azərbaycan 
teatrşünaslığında portret janrının geniş, əhatəli və sistemli şəkildə mənzərəsini yaradan, onun 
inkişaf dinamikasını araşdıran əsərlərə rast gəlmək çətindir.  

Abstract 

 

This article discusses the current state and significance of the portrait genre in the theatre studies 
of Azerbaijan. The author, tracing the history of national theatre, aims to reveal the stages of 
development and create an overall picture in the progress of genre by analyzing portrait articles and 
monographs written about artists who have distinguished themselves through their unique creative 
styles in the field of theatre. 

There are certain examples of literature written in the portrait genre within the theatre studies of 
Azerbaijan. Portrait monographs and articles written by various theatre scholars at different times 
are great importance for examining the development path of this genre. For instance, in the field of 
theatre studies, numerous portrait monographs and articles dedicated to the life and work of actors, 
directors and playwrights by authors such as J.Jafarov, M.Mammadov, M.Allahverdiyev, 
I.Karimov, A.Aliyeva, A.Ismayilova, T.Ayyubov, A.Babayev, J.Mammadov, I.Israfilov, I.Rahimli, 
M.Alizadeh, A.Talibzade and others have played a significant role in enriching and developing the 
portrait genre.

As the theatre art evolved, the theatre studies also began to take shape as an independent field of 
science and the portrait genre developed as part of this process. However, when taken as a whole, it 
should be noted that it is difficult to find works in the theatre studies of Azerbaijan that provide a 
broad, comprehensive and systematic view of the portrait genre or examine its dynamic 
development. 

Keywords: Azerbaijan, theatre, theatre studies, portrait, genre, artist, actor, director, national, 
creativity, characteristics 

 
Giriş 

 

Portret janrının birmənalı olaraq rəssamlıq, təsviri sənətə aid olduğu faktı ilə razılaşsaq da, 
ədəbiyatşünaslıqda xüsusən teatrşünaslıqda da bu janrın özünəməxsus yeri olduğu bir həqiqətdir.  

Maraqlıdır ki, ədəbiyyatşünaslıqda bədii portret bədii mətnin strukturunun ən mühüm 
elementlərindən biri kimi istisna deyil. Bədii portret rəssamın reallıq haqqında təəssüratlarını 
yaradıcı şəkildə sözlə təcəssüm etdirir, biz onu ikili mahiyyətində qavrayırıq: xarakterin, davranışın, 
təfəkkürün tipik, ümumiləşdirilmiş keyfiyyətlərinin obrazı kimi və eyni zamanda fərdi spesifiklik 
kimi, yalnız müəyyən şəxsə xas olan bir şey kimi və bütün bunlar “zaman və məkandan”, dövrdən, 
tarixdən, ölkədən, mühitdən, sosial və mənəvi aləmdən ayrı mümkün deyil.  

Veliev, (1986), s. 10 
Azərbaycan teatrşünaslığında portret janrının təşəkkül dövrü XIX əsrin sonlarından XX əsrin 

30-cu illərinə qədər olan dövrü əhatə edir. Azərbaycan teatrşünaslığının ilkin mərhələsində teatr 
tənqidinin əsas təzahür formalarından biri portret janrı olmuşdur. Bu sahədə H.Zərdabi, F.Köçərli, 
N.Vəzirov və Ə.Haqverdiyev, C.Cabbarlı kimi ziyalıların məqalələri teatr sənətinin inkişafı ilə bağlı 
tədqiqatların əsasını təşkil etmişdir. 

Tədqiqat 
Müxtəlif yaradıcı bacarıqlara sahib olan, sənətşünaslıq baxışlarını özündə əks etdirən dramaturq 

C.Cabbarlının ədəbi-tənqidi məqalələrində teatr sənəti və sənətçiləri haqqında maraq doğuran 
məsələlərə toxunmuşdur. Dramaturqun publisistikasında portret janrına məxsus bir çox məqalələri 
çap olunmuşdur. Beləki, onun yazdığı “Daraplı və Anaplı” (Rza Darablı, Əbülhəsən Anaplı), 
“Səmimi sənətkara alqış” (Abbas Mirzə Şərifzadə haqqında), “Mizə Fətəli Axundzadə”, 
“V.A.Uğrumi”, “Sidqi Ruhulla” və s. məqalələri ilkin dövrdə portret janrının qiymətli 
nümunələridir. Müəllif Abbas Mirzə Şərifzadənin yaradıcılıq portretini bir-neçə cümlə ilə belə ifadə 
etmişdir: “Abbas Mirzə məktəb görməmiş, sənəti və onun üsullarını öyrənməmişdir. Lakin o, bir 
talantdır. O, öz-özünə doğulmuş bir sənətkardır. Sənət onunla bərabər doğulmuşdur. Sənət onun 
qanında, iliyindədir” Cabbarlı, (2005) s. 242 

Azərbaycan ədəbiyyatının tanınmış tədqiqatçısı, yazarı və ictimai xadimi olan Əbdürrəhim bəy 
Haqverdiyev “Abbas Mirzə Şərifzadə”, “Mirzə Fətəli Axundovun həyat və fəaliyyəti”, “Maksim 
Qorki” adlı portret məqalələrdə onların yaradıcılıq xüsusiyyətlərini özünəməxsus şəkildə qeyd 
etmişdir. Milli teatr sənətimiz üçün əhəmiyyətli mənbələr olan məqalələr çağdaş dövrümüzdə də öz 
aktuallığını qoruyub saxlamışdır. Ə.Haqverdiyevin “Abbas Mirzə Şərifzadə” adlı məqaləsinə nəzər 
yetirdikdə onun bir cümləsi ilə aktyorun fərdi yaradıcılıq xüsusiyyətlərini təsvir etmişdir. Müəllif 
“Abbas Mirzə Şərifzadə” haqqında yazır: “Səhnəyə qədəm qoyandan indiyədək Abbas Mirzə 
Şərifzadə rol arxasınca gəzməmiş, həmişə rol onu axtarmış, tədriclə bir məktəb uşağıdək xırdaca 
rollardan başlamış, axırda bu mövqeyə çatıb türk səhnəsinin zinəti və Avropa miqyasında tanınan 
aktyoru olmuşdur.” Haqverdiyev, (2005) s. 334 

1920–1930-cu illərdə Azərbaycan ziyalılarının aktyorlar, rejissor və dramaturqlar haqqında 
qələmə aldıqları portret xarakterli kiçik məqalələr, milli teatrın tədqiqi baxımından əhəmiyyətli 
mənbə rolunu oynayır. Bu baxımdan, həmin portret yazılar yalnız bioqrafik xarakter daşımır, həm 
də milli teatrşünaslıq elminin formalaşdırılmasında ilkin nəzəri mənbələr kimi olduqca 
əhəmiyyətlidir.  

İsrafil Cahangirov tərəfindən 1933-cü ildə nəşr olunan və aktyor Hüseynqulu Sarabskinin səhnə 
fəaliyyətinin 30 illiyinə həsr edilmiş “Hüseynqulu Sarabski” adlı monoqrafiya, teatr tarixi və tənqidi 
ədəbiyyatında ilk portret monoqrafiya kimi qiymətləndirilə bilər. Müəllif yazır: Sarabskinin 
yaradıcılıq yolları, onun türk teatrında tutduğu möveyi daha dərindən, daha ətraflı bilmək üçün 20-

ci əsrin əvvəllərində Azərbaycanda baş verən ictimai hadisələri gözdən keçirmək və mədəniyyət 
uğrunda aparılan mübarizələri öyrənmək lazımdır. Cahangirov, 1933 s, 5. 

Buradan aydın görünür ki, İ.Cahangirov aktyorun yaradıcılıq yoluna nəzər yetirərkən dövrün 
ictimai-mədəni hadisələrini nəzərdən keçirərək onun yaradıcılığını daha dolğun təsvir etmişdir. 

Teatrşünaslıqda portret janrının təşəkkül tarixinə nəzər saldıqda aydın olur ki, bu janrın 
formalaşması əsasən XIX əsrin sonlarından XX əsrin 30-cu illərində olan dövrü əhatə edir. Teatr 
sənətinin inkişafı ilə yanaşı həm də bu sahənin elmi-nəzəri şəkildə öyrənilməsi zərurəti ortaya 
çıxmış və nəticə etibarilə teatrşünaslıq elmi müstəqil bir elmi kimi formalaşmağa başlamışdır.  

1930-cu illərin repressiyaları Azərbaycan mədəniyyətindən də yan keçmədi. Yaranmış 
vəziyyətlə əlaqədar bir çox görkəmli aktyor və aktrisalar səhnədən uzaqlaşmaq məcburiyyətində 
qaldılar. 1940-cı illərdən etibarən milli teatrşünaslıqda portret janrının nümunələri yalnız qəzet və 
jurnal səhifələrində deyil, həm də artıq ayrı-ayrı kitablarda görünməyə başladı. 

Azərbaycan Dövlət Teatr İnstitutunda ilk dəfə 1945-ci ildə teatrşünaslıq fakültəsinin açılması 
ilə 1950-ci illərdən etibarən bu sahədə gənc peşəkar teatrşünaslar fəaliyyətə başlaması ilə 
teatrşünaslıq elmi təşəkkül dövrünə qədəm qoymuşdur. Teatrşünaslıq elmi inkişaf etməyə 
başlamış və portret janrında peşəkar teatşünaslar tərəfindən portret məqalə və monoqrafiyalar 
yazılmağa başlamışdır. Bu dövrdə akademik Məmməd Cəfərin Azərbaycan Teatr Cəmiyyəti 
tərəfindən 1949-cu ildə nəşr etdirdiyi “Sidqi Ruhulla” adlı, aktyorun həyat və yaradıcılığına həsr 
olunmuş monoqrafiya kimi çox qiymətlidir. Monoqrafiyada müəllif aktyorun yaradıcılığında ən 
mühüm məqamlara toxunaraq yazmışdır: “Sidqi Ruhulla tam 25 il səyyar aktyor olmuş, dönə-dönə 
Azərbaycanın bütün rayonlarını, şəhər və kəndlərini, Rusiyanı, Ukraynanı, Gürcüstanı, Orta 
Asiyanı, Özbəkistan, İran və Cənubi Azərbaycanı və s. gəzib dolaşmış, tamaşalar vermişdir”. Cəfər, 
(1949) s.7. 

Azərbaycan teatrşünaslıq elminin inkişafında müstəsna xidmətləri olan professor C.Cəfərov 
xüsusi fəaliyyət sahəsi olan portret janrının təkmilləşməsinə böyük əmək sərf etmişdir. Onun portret 
janrında yazılan elmi-nəzəri üslubu ilə seçilən, müxtəlif illərdə yazılmış “Azərbaycan Dram 
teatrı” kitabında “Cahangir Zeynalov” və “Hüseyn Ərəblinski”, “İsmayıl Hidayətzadə” adlı 
məqalə və monoqrafiyaları sənətçilərin həyat və yaradıcılığını izləməklə yanaşı, teatrımızın 
tarixini əks etdirməklə, һəm də 1950-1960-cı illərdə Azərbaycan teatrşünaslığında yeni bir 
yaradıcılıq başlanğıcı idi.  

1960-cı illərindən etibarən aktyor və rejissorların yaradıcılıq portretləri tənqidi analiz və 
bioqrafik yanaşma üslubu ilə araşdırılmış, teatr tarixinin öyrənilməsi və inkişafı üçün vacib 
mənbəyə çevrilmişdir. Bu illərdə yazılan M.Məmmədovun “Teatrlar, aktyorlar, tamaşalar”, 
T.Əyyubovun “M.Davudova”, “H.Qurbanova”, T.Kazımovun “M.Vəlixanlı”, Ə.Əliyevanın 
“Ü.Rəcəb”, A.İsmayılovanın “N.Zeynalova”, M.Allahverdiyevin “Ə.Ələkbərov” adlı portret janrına 
aid yazılan monoqrafiyaları teatr xadimlərinin həyat və yaradıcılığını tədqiq etməklə onların sənətə 
verdiyi töhfələri üzə çıxarmış, eyni zamanda teatr sənətinin estetik prinsiplərini 
müəyyənləşdirmişdir. Professor M.Allahverdiyevin müəllifi olduğu portret monoqrafiyalarda aktyor 
sənətinə dair dəyərli araşdırmalar aparılmış, teatr xadimlərinin sənət yolunu öyrənərək onların 
yaradıcılığını müxtəlif aspektlərdən təhlil edilmişdir. Onun “Ələsgər Ələkbərov”, “Mirzəağa 
Əliyev” adlı portret monoqrafiyaları teatrşünaslıq elmi üçün olduqca əhəmiyyətli əsərlərdir.  

 Portret janrının əhəmiyyəti təkcə teatr tarixinin araşdırılması ilə məhdudlaşmamışdır, bu janr 
vasitəsilə səhnə xadimlərinin səhnə duyumu, sənət baxışları, teatr prosesindəki rolu geniş şəkildə 
təhlil edilmişdir. Bəhs etdiyimiz dövrdə Azərbaycan teatrşünaslığında portret janrı əsasən sovet 
ideologiyasının təsiri altında formalaşmış və teatr aktyorlarının və rejissorlarının yaradıcılıq 
portretləri müəyyən ideoloji normalar əsasında dəyərləndirilmişdir.  

1970-ci illərdə isə teatrşünaslıq elmi öz inkişaf dövrünü yaşayır və bu dövrdə portret janrına aid 
M.Məmmədovun “Hüseyn Ərəblinski”, A.Babayevin “Ağahüseyn Cavadov”, “Leyla Bədirbəyli”, 
A.Hacıbabayevin “Rza Əfqanlı, E.Əliyevanın “İsmayıl Dağıstanlı”, Z.Nemətov və T.Kazımovun 
“Əliağa Ağayev”, “İsmayıl Osmanlı”, İ.Dağıstanlının “Möhsün Sənani”, M.Allahverdiyev 
“Mirzəağa Əliyev”adlı monoqafiyaları çap olunmuşdur. Bu illərdə yazılan monoqrafiyalarda 
aktyorların səhnə üslubu, müxtəlif rolları təhlil edilmiş, teatr sənətinə verdikləri töhfələr 
araşdırılmış, bioqrafik yanaşmalarla aktyorların fərdi inkişafı və sənət yolunda qarşılaşdıqları 
çətinliklər xüsusi vurğulanmışdır. Teatrşünas M.Allahverdiyev “Mirzəağa Əliyev” adlı 

monoqrafiyada aktyor haqqında yazır: “O, hər bir obrazlar üzərində geniş axtarışlar aparmış, 
səhnədə “nəyi”, “necə”, “nəyə görə” etmək fikrini konkret olaraq müəyyənləşdirmiş və ideya-bədii 
baxımdan bitkin xarakterlər silsiləsi yaratmışdır.” Allahverdiyev (1988) s. 4,5. 

1980-ci illərdən etibarən isə Azərbaycan teatrşünaslığında portret janrında yeni yanaşmalar 
formalaşmağa başlamışdır. Bu illərdə çap olunan M.Məmmədovun “Onun sənət ulduzu” 
(H.Qurbanova haqqında), F.Rəhmanzadənin “Şəmsi Bədəlbəyli”, T.Abdinin “B.Səfəroğlu”, 
T.Təhmasibin “Hüseyn Cavid və teatr”, İ.Rəhimlinin “Səyavuş Aslan”, “Aktyor taleyinin dolayları” 
(A.Gəraybəyli haqqında) adlı portret monoqrafiyalarda yeni üslubda təhlil və araşdırma 
aparılmışdır. Portret janrının yeni yaradıcılıq müstəvisində olduqca əhəmiyyətli olan bu 
monoqrafiyalar, teatr tarixi üçün dəyərli mənbələr hesab olunur. M.Məmmədovun H.Qurbanovanın 
yaradıcılığına həsr olunmuş “Onun sənət ulduzu” adlı monoqrafiyası klassik portret janrından fərqli 
olaraq, yeni və orijinal üslub xüsusiyyətləri ilə seçilir. Monoqrafiyanın adı yalnız simvolik xarakter 
daşımır, eyni zamanda müəllifin tədqiqat boyu yaradıcılıq yanaşmasını və qeyri-ənənəvi təqdimat 
tərzini də əks etdirir. Bu yanaşma monoqrafiyanın ümumi strukturunda, analitik təhlil metodlarında 
və obrazlı ifadə vasitələrində də aydın şəkildə özünü göstərir. Monoqrafiyanın mündəricatına diqqət 
etdikdə müəllif “Etiraf” birinci monoloq, “Etiqad” dialoq, “Etimad” ikinci monoloq, “Etiraz” 
üçüncü monoloq, “Zəhmət” dialoq, “Niyyət” dördüncü monoloq, “Sərvət” beşinci monoloq, 
“Qismət” dialoq, “Şöhrət” altıncı monoloq adı ilə sistemli şəkildə adlandırmışdır. Məmmədov 
(1983).  

Bu illərdən sonra yazılan digər monoqrafiyalarda da biz bu yanaşma tərzi ilə qələmə alınan bir 
çox nümunələrin şahidi oluruq. İ.Rəhimli “Səyavuş Aslan” adlı monoqrafiyada səhifəsində aktyor 
haqqında yazır: “Sənətkarın keçdiyi həyat və yaradıcılıq yoluna baxanda, onu arayıb-araşdıranda, 
yaddaşlara hopmuş, tarixə çevrilmiş illərin ilmələrini çözələyəndə S.Aslanın yaşının çəkisi, silqəti, 
sanbalı aşkara çıxar. Rəhimli (1989). 

Beləliklə artıq 80-ci illərdən etibarən portret monoqrafiyalar klassik portret janrının üslub 
çərçivəsindən çıxaraq, daha geniş və kompleks məzmunlu yanaşmaların təşəkkül tapdığı müşahidə 
olunur. Bu ənənə müstəqillik dövründən başlayaraq 90-cı illərin sonundan etibarən daha da 
surətlənmişdir. 1990-cı illərin hadisələri teatr sənətinə həmçinin teatrşünaslıq elmində müəyyən 
durğunluğa səbəb olmuş, 2000-ci illərdən etibarən teatr sənətində başlanan müəyyən canlanma və 
yeni nəsil teatrşünasların teatr prosesində aktiv iştirakı portret janrında da özünü göstərdi. Belə ki, 
elmi müstəvidə daha obyektiv, yaradıcı məqalə və monoqrafiyalar yaranmağa başladı. 

Çağdaş dövrdə isə Azərbaycan teatrşünaslığında portret janrında daha peşəkar və özünəməxsus 
bədii yanaşmalar, səmimi, yazı üslubu, hərtərəfli araşdırma yolu ilə seçilən teatrşünaslar tərəfindən 
yeni portret monoqrafiyalar ərsəyə gəlmişdir. Müasir teatr tənqidçiləri tərəfindən yalnız portret 
monoqrafiyalar deyil, həmçinin silsilə portret məqalələr də yazılmışdır ki, bunlar teatrşünaslıq elmi 
üçün olduqca əhəmiyyət kəsb edir. Bu mərhələdə portret janrına xüsusi töhfə verən teatrşünaslar 
sırasında İ.Rəhimli, İ.İsrafilov, M.Əlizadə, A.Talıbzadə kimi tədqiqatçıların adlarını çəkmək olar. 
A.Talıbzadənin “Teatral freskalar”, adlı kitabında isə ayrı-ayrı aktyorlar, rejissorlar haqqında portret 
yazıları çap olunmuşdur. Müəllifin “Mardakənskiy qambit” (Vaqif İbrahimoğlu haqqında), “Öz 
hücrəsinin kralı” (Hamlet Qurbanov haqqında), “Bizim Coco Chanel” (Şükufə Yusupova 
haqqında), “Bir qırıq ömür və ya Çənbərəkənd rapsodiyaları” (Hüseynağa Atakişiyev haqqında), 
“Azərbaycan teatrında Napoleon sindromu: Şövqi fırtınası” (Şövqi Hüseynov haqqında) adlı 
məqalələri və “Mehdi müəmması və ya sənətdə konseptual hamletizm”, “Ustad və Ayna: ruhun, 
çinarın, telefonun ekran estetikası” adlı monoqrafiyaları portret janrında xüsusi çəkiyə sahib 
əsərlərdir. Teatrşünas A.Talıbzadə M.Məmmədovun yaradıcılığına həsr etdiyi tədqiqat əsərində 
yazır: “İzn ver, ya Mehdi ibn Əsədulla, sənin haqqında bir kitab yazım, özündən və yaradıcılığından 
danışım! Elə danışım, elə yazım ki, bu əsərin bir üzü tədqiqat olsun, bir üzü publisistika, bir üzü də-
roman!”  

Talıbzadə (2009) s, 3. Burada müəllif tədqiqat, publisistika və roman janrlarını sintez edərək 
portret monoqrafiyaya çoxşaxəli yanaşma nümunəsi təqdim edir. 

Həmçinin teatrşünas M.Əlizadənin “Dördüncü ölçünün rəngləri” (T.Kazımov haqqında) 
monoqrafiyası teatrşünaslıq elmi portret janrı üçün olduqca zəngin bir mənbədir. Müəllif Tofiq 
Kazımovun rejissor yaradıcılığını zaman konteksində araşdıraraq, onun yaradıcılığının inkişafına 
ümumi teatr sənətinin mənzərəsindən nəzər yetirmişdir. M.Əlizadə yazır: “Zaman içində bitkin bir 

əsər kimi yer tutan T.Kazımovun yaradıcı irsi, təbii ki, dəyişməz, sabit bir hal və hadisə kimi artıq 
heç bir təsirə, dəyişikliklərə, müdaxilələrə məruz qala bilməyəcək.” Əlizadə (2008) s.48. 

“Paradokslardan yoğrulmuş rejissorun portreti Vaqif İbrahimoğlu-75, “Yuğ” teatrı-35” adlı 
portret məqaləsi, İ.Rəhimlinin “Aktyora oxşamayan adam”, “Zaman, zaman içində”, İsrafil 
İsrafilovun “Adil İsgəndərov” adlı portret monoqrafiyalar teatrşünaslıq elmində portret janrının 
inkişafına xüsusi töhfələr bəxş edən . “Aktyora oxşamayan adam” (H. Turabov haqqında) olan 
portret monoqrafiyada İ. Rəhimli aktyorun sənətkarlıq fəaliyyətinin estetik mahiyyətini açaraq, 
onun yaratdığı aktyor məktəbinin əsas yaradıcılıq xüsusiyyətlərini təhlilə çəkməklə bərabər onun 
fərdi xarakter, xüsusiyyətlərini də açıb göstərmişdir. Monoqrafiyada müəllifin bu cümlələri diqqəti 
cəlb edir. Həsən Turabov o nadir aktyorlardandır ki, səhnədə öz istedadının arxasında gizlənmək 
üçün çoxsaylı zahiri ifadə vasitələrinə güvənmir. Onun ali məqsədi budur ki, həyat həqiqətlərinin 
doğruluğu suallarına teatr dili ilə cavab tapsın. Rəhimli (2000) s. 349.  

 
Nəticə 

 

İsrafil İsrafilovun “Adil İsgəndərov” adlı portret monoqrafiyasına diqqət edərkən isə müəlllifin 
bu monoqrafiyada tanınmış teatr və kino rejissoru, pedaqoq və aktyor Adil İsgəndərovun sənət yolu 
ətraflı şəkildə araşdırılmışdır. Monoqrafiyada milli səhnə sənətimizin repertuarı, poetikası, aktyor 
ifaçılığı və rejissura məsələləri Adil İsgəndərovun fəaliyyət göstərdiyi dövrün ictimai-mədəni 
mühiti və onun yaradıcılıq xüsusiyyətləri fonunda təhlil edilmişdir. Professor İsrafil İsrafilovun 
Azərbaycan milli teatrına, o cümlədən rejissor sənətinin təşəkkülünə və inkişaf mərhələlərinə həsr 
edilən tədqiqatları içərisində xüsusi əhəmiyyət kəsb edən Adil İsgəndərovun yaradıcılıq yolu 
rejissuranın konseptuallaşması və getdikcə sənətə çevrilmə dialektikası elmi-nəzəri baxımdan 
olduqca dəyərlidir. İsrafilov (2017). 

Göstərilən bütün nümunələrdə portret janrında yazılmış əsərlərin Azərbaycan teatrşünaslığının 
inkişaf dinamikasında və sənətkarların fərdi yaradıcılıq xüsusiyyətlərini tədqiq edilməsində və teatr 
sənətinin tərəqqisində əhəmiyyətli təsir göstərmişdir. 

